
SARRERA 

2026an, NUKFk toki-erakundeen ordezkaritza eta aholkularitza funtzioei eutsiko die eta toki-

erakundeen interesak defendatzen segiko du, Nafarroako Gobernuarekin eta Parlamentuarekin 

zabalik dituen elkarrizketa-guneetan presentzia areagotuz eta gardentasunarekiko, erakundeen 

lankidetzarekiko eta zerbitzu publikoen hobekuntza etengabearekiko konpromisoari tinko eutsiz. 

Horretaz gain, ikusgarritasun publiko handiagoa lortzeko helburua izango du, toki politikari 

prestigioa emateko eta udalek, kontzejuek eta mankomunitateek herritarren alde egiten duten 

lana balioesteko. 

Federazioak hainbat esparru estrategikotan erabakigarria izango den urte bati aurre egingo dio. 

2025ean parte-hartze prozesua egin eta Nafarroako Parlamentuan eta Gobernuan 

proposamenak aurkeztu ondoren, 2026rako erronka despopulazioaren kontra egiteko etorriko 

den foru legea garatzen laguntzea izango da, udal eta kontzejuen benetako beharrak islatzen 

dituela bermatuz eta zerbitzu publikoen, ekonomia eta enpleguaren, komunikazioen eta 

mugikortasunaren, etxebizitzaren eta finantzaketaren zeharkako ikuspegia barne hartzen duela 

ziurtatuz. 

Datorren urterako beste lan-ildo nagusi bat emakumeen eta gizonen arteko berdintasuna izango 

da, horretarako Berdintasunaren aldeko Toki-erakundeen Sarea martxan jarriz. NUKFk Sarearen 

araudia, egitura eta jarduketa plana definitzeko lanetan arituko da Nafarroako Berdintasunaren 

Institutuarekin (NABIrekin) eta toki berdintasun teknikariekin lankidetzan, Sarea udal 

lankidetzarako gune egonkor eta operatibo bihurtzeko. 

Horretaz gain, herri-ondarea, publikoa, defendatzeko lanek jarraitasuna izango dute 

immatrikulazioak ikertzeari eta Landa Garapeneko eta Ingurumeneko  

Departamentuarekiko lankidetzari eutsiz. 2025ean egin lanaren ondoren, helburua udal jabegoko 

ondasunak berreskuratzen eta herri-ondasunak babesten jarraitzea da, toki-erakundeen 

funtsezko zati baitira. 

Helburu horiekin batera, etxebizitza ere Federazioaren lan-ildo nagusietako bat izango da 

2026an. NUKFk etxebizitza arloari ikuspegi integral batetik heltzea izango du lehentasun. 

Ikuspegi horrek landa ingurunean etxebizitza eskuratzeko zailtasunak kontuan hartu beharko ditu 

bai eta etxebizitzen birgaitzea, prezioak eustea, alokairuko etxebizitza publikoak, eta etxebizitza 

hutsen berreskurapena sustatzeko beharra ere. 

Era berean, Federazioak hezkuntza esparruan lan egiteari eutsiko dio. Bereziki, 0-3 urtekoen 

zikloari lotuta lanean jarraituko du doakotasun unibertsala lortzeko eta toki-erakundeen egitekoa 

Nafarroako hezkuntza sistemaren funtsezko zati gisa aitortuko duen kudeaketa eredu koherentea 

eta jasangarria definitzeko behar diren lanak sustatuz. 

Bestalde, NUKFk etorkizuneko Industriari buruzko Foru Legearen garapenean parte hartuko du, 

Legeak udal eskumenak errespetatzen dituela zaintzeko eta foru lurralde osoa kontuan izango 

duen industria garapenaren alde egiten duela ziurtatzeko. Gainera, toki-erakundeen inplikazioa 

bilatuko du trantsizio energetikoaren eta ingurumeneko jasangarritasunaren arloetan, energia 

efizientziarako eta klima aldaketaren arloko proiektuak sustatuz, Alkateen Itunari eta 2030 

Agendaren konpromisoei jarraikiz. 

 

DESPOPULAZIOAREN AURKA EGITEA 

Despopulazioaren aurka egiteak Nafarroako Udal eta Kontzejuen Federazioaren lanaren 

estrategia-lerro nagusietako bat izaten jarraituko du 2026an. Arlo hori Nafarroako etorkizunerako 

erronkarik garrantzitsuenetakoa eta toki-erakunde guztien amankomuneko lehentasuna da, 

zuzenean bizi baitute herritarren zahartzea eta galera, etxebizitza eskuratzeko zailtasunak eta 

landa eremu askotako zerbitzuen murrizketak. 

2025ean egin parte-hartze prozesuaren ondoren, eta prozesu horretako ondorioak Nafarroako 

Gobernuari eta Parlamentuari helarazi eta gero, Landa Garapeneko eta Despopulazioaren 

aurkako Foru Lege berria egitea egongo da 2026. urteko zerumugan. Foru Lege horrek 

despopulazioari buruzko politika publikoetarako erreferentziazko testuinguru izan nahi du, 

lurraldearen ekitatea eta hiri eta landa ingurunearen arteko oreka sustatzeko jarduketak barne 

hartuz. 

NUKFk prozesu legegile horri jarraipena egingo dio, toki-erakundeen ikuspegia emanez eta 

horien proposamenak legearen testura batu daitezen lan eginez. Horretarako, behar diren 

baliabideak izango ditu. Horrekin loturik, Federazioak despopulazioan eragina duten faktoreak 

(etxebizitza, enplegua, mugikortasuna, konektagarritasuna, hezkuntza, osasuna eta oinarrizko 

zerbitzuen eskuragarritasuna) kontuan hartuko dituen ikuspegi integral batetik toki-erakundeen 

beharrak eta eskaerak helarazteko konpromisoa berresten du. 

Horrekin batera, NUKFk udal eta kontzejuei entzuteko eta haiekin elkarrizketan aritzeko jarrera 

etengabeari eutsiko dio haien eskaerak kontuan har ditzaten ez lege berria egiterakoan soilik, 

baizik eta landa ingurunean eragina duten Nafarroako Gobernuaren gainontzeko lege 

erreformatan eta ekintzetan ere. Federazioaren iritziz, despopulazioari ezin zaio departamentu 

edo politika sektorial bakar batetik heldu; aitzitik, erakunde publiko guztiak barne hartuko dituen 

eta toki-erakundeen gaitasunak garapenaren eragile gisa indartuko dituen zeharkako ikuspegi 

koordinatu batetik heldu behar zaio. 

 

TOKI ADMINISTRAZIOAREN DIGITALIZAZIOA 

Hurrengo urtean, toki administrazioaren digitalizazioan nabarmen aurrera egitea aurreikusia 

dago, bereziki, Sedipualba plataforma digitala ezartzeari dagokionez, bai eta datuak 

prozesatzeko zentro bat ezartzeari, 012 herritarrentzako zerbitzua hobetzeari eta udal errolda 

digitalizatzeari dagokionez ere. 

NUKFk ezinbestekotzat jotzen du toki-erakunde guztien modernizazio teknologikorako prozesua 

ordenatzea eta koordinatzea ahalbidetuko duen ikuspegi integrala bultzatzea. Hori horrela, toki-

erakundeak digitalizatzeko plan global eta sistematikoa egiteko lanetan era aktiboan parte 

hartzeko aurreikuspena du Federazioak. Aipatu planak egungo egoeraren eta udal eta 

kontzejuen beharren azterketa zorrotza izan beharko luke abiapuntu, tokiko errealitate bakoitzari 

egokituriko irtenbide sorta bat definitzeko, amankomuneko estrategia baten eta planteamendu 

global baten barruan betiere.  

Era berean, NUKFk ANIMSA interlocal sozietateari babesa ematen segiko du. ANIMSA toki 

esparruko IKT departamentu gisa finkatu da eta egun 150 erakunderi baino gehiagori zerbitzua 

ematen die. Horretaz gain, udalerrien modernizazio teknologikorako funtsezko egitekoa du 

ANIMSAk eta udalekin lankidetzan jarraituko du Sedipualba plataforma ezartzeko, funtsezko 

proiektua baita toki sektorearen eraldaketa digitalerako. 

 

HAUR HEZKUNTZAKO LEHEN ZIKLOA (0-3 URTE) 

0-3 urtekoen hezkuntza-zikloaren unibertsaltasuna, doakotasuna eta jasangarritasuna 

bermatuko dituen eredu baterantz aurrera egiten jarraitzea da NUKFren beste helburu 

estrategikoetako bat, bai eta kalitatezko hezkuntza-zerbitzu baterako sarbidea ziurtatzea, 

bizilekua edozein dela ere. 

Federazioaren ustez, Nafarroako 0-3 urteko eskola gehienak udal-titulartasunekoak direnez, 

udalek zeregin erabakigarria izan behar dute zerbitzu hori antolatu, kudeatu eta emateko orduan. 

Horregatik, urteak dira lantalde bat sortua duela haur eskolak dituzten toki-erakunde guztiekin. 

Lantaldea koordinatzeko, esperientziak trukatzeko eta zikloarekin zerikusia duten gaiak 

aztertzeko gunea da. 

Testuinguru horretan, Federazioak Hezkuntza Departamentuarekin lankidetzan jarraituko du, bai 

Batzorde Mistoaren barruan, bai horretarako sortutako talde teknikoaren bitartez, bi erakundeek 

2023an sinatutako hitzarmena betetzeko helburuarekin. Baterako lanerako gune horien bidez, 

funtsezko gai guztiak jorratuko dituzte, hala nola finantzaketa, langileen kudeaketa, hezkuntza-

kalitatearen hobekuntza eta instalazioen egokitzapena, 0-3 zikloaren kudeaketa eredu egonkor, 

ekitatibo eta jasangarri bat finkatzeko Nafarroa osoan. 

 

ETXEBIZITZA 

Etxebizitza Nafarroako gizarte-kezka nagusietako bat izan da azken urteotan eta, ondorioz, 

NUKFren lehentasunezko lan-eremuetako bat. Izaera orokorreko arazoa da eta maila 

ezberdinean hiri zein landa inguruneei eragiten die, despopulazio arriskuan lauden udalerriei bai 

eta geroz eta etxebizitza-merkatu tentsionatuagoa eta murritzagoa aurrez aurre duten udalerriei. 

Etxebizitza duin bat eskuratzea, hala jabegoan nola alokairuan, geroz eta zailagoa da herritar 

askorentzat eta horrek zuzenean eragiten dio gizartearen eta lurraldearen kohesioari.  Zailtasun 

hori are larriagoa da udalerri ertain eta txiki askotan; izan ere, eskaintzarik ezak, gehiegizko 

prezioak, eraikin askok pairatzen duten narriadura-egoerak edo alokairuko etxebizitzarik ezak 

biztanle berriak finkatzeko aukerak mugatzen dituzte askotan, eta belaunaldien arteko erreleboa 

baldintzatzen dute. 

Hala jasota dago despopulazioari buruzko partaidetza-prozesuaren ondorioak jasotzen dituen 

dokumentuan. Bertan, toki-erakundeek argi azpimarratu zuten etxebizitza lurralde-orekaren 

egiturazko elementu gisa hartu behar dela, enplegutik, zerbitzuetatik eta mugikortasunetik bereizi 

ezin den elementu gisa hain zuzen ere. 

Azken hilabeteetan, gainera, udal-eskumenetan zuzenean eragiten duten arau-aldaketa 

garrantzitsuak onartu dira (besteak beste, etxebizitzaren arloan eremu tentsionatuak izendatzeko 

aukera) eta antolaketa horiek hirigintza-plangintzan, alokairuen erregulazioan eta parke 

publikoaren  zein hutsik dauden etxebizitzen kudeaketan eragina dute. Neurri horiek, kezka 

partekatu bati erantzuten badiote ere, koordinazio-eta kudeaketa-erronkak planteatzen dituzte, 

eta toki-erakundeek erronka horiei aurre egin behar diete, laguntza teknikoarekin, arauen 

argitasunarekin eta baliabide nahikoekin. 

Horregatik guztiagatik, NUKFren 2026rako jarduketen artean etxebizitza lehentasunetako bat 

izango da, eta horretarako helburu izango du erakunde arteko lankidetzarako bideak irekitzea 

Nafarroako etxebizitzaren egoerari buruzko azterlanak egitea sustatzeko eta udalei eta kontzejuei 

birgaitze-prozesuei aurre egiten lagunduko dieten tresnak diseinatzen aurrera egiteko, etxebizitza 

hutsak mobilizatzeko eta alokairu eskuragarriaren eskaintza handitzeko. Hori lortzeko, NUKFk 

teknikariei eta politikariei zuzenduriko prestakuntza-tailerrak antolatuko ditu eta ordenantza eredu 

bat egingo du etxebizitza hutsen gaineko zerga ordainarazteko. 

 

BERDINTASUNA  

2026an, Nafarroako Udal eta Kontzejuen Federazioak emakumeen eta gizonen arteko 

berdintasunari laguntza-politika aktiboa emateari eutsiko dio. Horrekin loturik, berriro ere NABI 

Nafarroako Berdintasunerako Institutuarekin lankidetza hitzarmen bat izenpetzea aurreikusia 

dago, behar duten udalerriei berdintasun arloko laguntza teknikoa bermatzeko. Izan ere, laguntza 

hori ezinbestekoa baitzaie udal kudeaketan genero ikuspegia txertatzen aurrera egiteko. Horretaz 

gain, NUKFk berdintasun arloko prestakuntza politika indartzen jarraitzeko asmoa du toki-

erakundeetako hautetsientzat zein langileentzat. 

Edozein modutan ere, 2026rako erronka nagusia Berdintasunaren aldeko Toki-erakundeen 

Sarea abiatzea izango da. Batzorde Betearazleak 2025eko irailaren 9an horretarako oniritzia 

eman ondoren, hasiak dira dagoeneko sarea sortzeko lanak.  NUKFk, NABIrekin lankidetzan eta 

Berdintasun Teknikarien Sarearen laguntzarekin, toki-erakundeen sare horren egitura definitzeko 

eta araudia onesteko lanak sustatuko ditu eta Sareari baliabide nahikoak emango dizkio jardun 

ahal izateko. 

Helburua da Sarea lankidetzarako, elkartrukerako eta ikaskuntzarako gune egonkor bihurtzea, 

Nafarroako udalek eta kontzejuek benetako berdintasunarekiko duten konpromisoa ikusarazteko 

eta tokiko bizitzako eremu guztietan indarkeria matxistaren, diskriminazioaren eta genero-

arrakalaren aurkako borrokan duten zeregina indartzeko. 

 

JASANGARRITASUNA ETA KLIMA ALDAKETA  

Hurrengo urtean, NUKFk arreta berezia eskainiko die Nafarroako toki-erakundeak gauzatzen ari 

diren jasangarritasunari, trantsizio energetikoari eta ekintza klimatikoari buruzko politikei, 2030 

Agendarekin eta Garapen Jasangarriko Helburuekin (GJHekin) hartutako konpromisoen barruan. 

Udal eta kontzejuek funtsezko eragile dira klima aldaketaren kontrako borrokan, bai herritarrekiko 

duten hurbiltasunagatik bai eta energia aurrezteko, mugikortasun jasangarrirako, ingurumen 

kudeaketarako edo jasangarritasunean hezteko proiektuak sustatzeko duten gaitasunagatik ere. 

Testuinguru horretan, NUKFk toki-erakundeen bidaide teknikoa izaten jarraituko du, toki-

erakundeek klima aldaketa leuntzeko eta horri egokitzeko estrategietan duten inplikazio aktiboa 

sustatuz eta egiten dituzten jardunbide egokiak ikusgarri eginez. Hori guztia Departamentuarekin 

izenpeturiko hitzarmenaren barruan “Toki-erakundeetan energia kudeatzeko gidarekin” 2025ean 

hasitako lanei jarraitasuna emateko asmoz. 

Zehazki, Federazioak NELS Jasangarritasunaren aldeko Nafarroako Toki Entitateen Sarearekin 

lankidetzan jarraituko du, sare horretako kide baita, ahaleginak koordinatzeko, esperientziak 

partekatzeko eta tokiko ingurumen-gaitasuna indartzeko baterako jarduerak bultzatuz.  

Era berean, Klimaren eta Energiaren aldeko Alkateen Itunarekiko konpromisoari eutsiko dio, 

tokiko ekintza klimatikoan erreferentziazko ekimen europarra baita, bertako foro, jardunaldi eta 

jarraipen-batzordeetan parte hartuz eta erakunde berrien atxikimendua sustatuz. 

 

ONDAREAREN DEFENTSA  

Nafarroako Udal eta Kontzejuen Federazioak konpromiso irmoa izango du 2026an toki-

erakundeen herri-ondarea babesteko; izan ere, esparru horretan nabarmen egin baita aurrera 

azken urtean, Nafarroako Gobernuko Landa Garapeneko eta Ingurumeneko 

Departamentuarekiko lankidetzari esker. 

2025ean, NUKFk azterketa-lan bat egin du Elizak modu irregularrean immatrikulatutako balizko 

ondasunak ikertzeko. Orain arte, 143 toki-erakundek bat egin dute azterketa-lanari bide ematen 

dion hitzarmenarekin, eta horietako 26ri dagozkien ondasunen ikerketa teknikoa eta dokumentala 

osatu da, artxiboetan eta ondare-kudeaketan espezializatutako langileen laguntzarekin. 

Ikerketa horren ondorioak azaroaren 26an aurkeztu ziren jendaurrean Iruñean, erakunde parte-

hartzaileei zuzendutako ekitaldi batean. Bertan, lortutako aurrerapenak eta kasuen azterketan 

aplikatutako metodologia zorrotza nabarmendu ziren. Baita hemendik aurrera jarraitu beharreko 

ibilbide-orria ere. 

Horrela, 2026rako helburua da atxikitako gainerako toki-erakundeen ondasunen ikerketari 

jarraipena ematea, dagoen dokumentazioaren berrikuspena osatuz eta udalerri edo kontzeju 

bakoitzari txosten indibidualizatu bat emanez, dagozkion ondorioekin. Txosten horietatik abiatuta, 

erakunde bakoitzak erabakiko du, askatasunez eta jakinaren gainean, dagozkion lege-ekintzei 

ekingo dien ala ez. 

Landa Garapeneko eta Ingurumeneko Departamentuarekin beste lankidetza-hitzarmen bat 

sinatzea aurreikusi da, herri-ondarea berreskuratzeko eta babesteko bidean aurrera egiten 

jarraitu ahal izateko, beharrezko baliabide teknikoen eskuragarritasuna bermatuz. Oraindik 

proiektu honekin bat egin ez duten toki-erakundeek hitzarmen berriarekin bat egiteko aukera 

izango dute.  

 
KOMUNIKAZIOA ETA PROIEKZIO INSTITUZIONALA  

2026ari begira, Nafarroako Udal eta Kontzejuen Federazioaren helburu estrategikoa da bere 

komunikazio eta ikusgarritasun publikoa indartzea, bai maila instituzionalean bai sozialean, tokiko 

politikari prestigioa emateko eta udalek, kontzejuek eta mankomunitateek herritarren alde egiten 

duten lanari balioa emateko. 

Federazioaren ustez, komunikazioa ez da soilik informazio-tresna bat, baizik eta udalgintza 

aintzat hartzeko eta legitimatzeko tresna bat, tokiko ekintza gizarteari hurbiltzeko eta hautetsiek 

eta teknikariek lurraldearen eguneroko kudeaketan betetzen duten rolaren garrantzia 

transmititzeko gai dena. 

Datorren urtean, NUKFk hainbat jarduera bultzatuko ditu Federazioaren eta toki-erakundeen 

presentzia instituzional eta mediatikoa hobetzeko; komunikazioa eskuragarriagoa, modernoagoa 

eta hurbiltasunaren, gardentasunaren eta zerbitzu publikoaren balioekin koherenteagoa izan 

dadin. 

Esparru horretan, Komunikazio Instituzionaleko Plan bat egitea aurreikusten da, NUKFren 

proiekziorako lehentasunezko helburuak definituko dituena, bai eta komunikazio digitala, 

komunikabideekiko lotura eta udal-jardunbide egokien hedapena indartzeko beharrezkoak diren 

tresnak definituko dituena ere. 

Plan hori Federazioaren gobernu-organoekin koordinatuta egingo da eta asmo izango du 

NUKFren eta haren erakunde elkartuen erakunde-nortasuna indartzea, presentzia publikoa 

irabaztea eta herritarrek tokiko kudeaketa publikoa konpromisorako, eraginkortasunerako eta 

komunitateari zerbitzua emateko gunetzat har dezaten laguntzea. 

JARDUKETA SEKTORIALAK 

 LEHENDAKARITZA ETA BERDINTASUN DEPARTAMENTUA 

Nafarroako Gobernuko Lehendakaritzako eta Berdintasuneko Departamentuekiko harremanei 

dagokienez, Nafarroako Udal eta Kontzejuen Federazioak lankidetza aktiboa eta egonkorra 

mantenduko du 2026an, tokiko ekintza gardentasun, parte-hartze, digitalizazio eta 

berdintasuneko politika publikoekin zuzenean lotzen duten hainbat eremu estrategikotan 

oinarrituta. 

Gobernu Irekiaren eta herritarren parte-hartzearen arloan, NUKFk Gobernu Irekirako 

Aliantzarako Ekintza Plana ezartzen laguntzen jarraituko du. 2025ean egindako jardunaldien 

ondoren, Federazioak gardentasunaren eta parte-hartzearen arloko konpromiso berriak 

definitzen eta ebaluatzen jarraitzea aurreikusten du, udalak eta kontzejuak gobernu irekiaren 

printzipioetara egokitzen laguntzeko. 

Era berean, Boluntariotzari buruzko Foru Lege berria egiten parte-hartzea aurreikusten da. 

NUKFk toki esparruko ikuspegia emango du ekimen horretan. Boluntariotzaren arloan, halaber, 

Federazioa Nafarroako 2026ko boluntarioa hautatzeko epaimahaiko kidea izango da. Sari horrek 

boluntariotzaren konpromiso zibikoa eta balio soziala ikusgarri egiten du Nafarroan. 

Digitalizazioaren eta administrazioko berrikuntzaren arloan, NUKFk Departamentuarekin estuki 

lan egingo du toki-erakundeak eraldaketa digitalaren prozesuan laguntzeko eta udal kudeaketan 

tresna teknologikoen ezarpena, sistemen elkarreragingarritasuna eta adimen artifiziala txertatzea 

ahalbidetzeko. 

Bestalde, Federazioak NABI Nafarroako Berdintasunerako lnstitutuarekiko lankidetzari eutsiko 

dio Toki-erakundeentzako Berdintasuneko Ibilbide berria abian jartzeko, udalerri txikienei 

laguntza teknikoa emateko eta, bereziki, 2025ean onetsitako Berdintasunaren aldeko Toki-

erakundeen Sarea abiatzeko. Helburu horiei jarraipena emateko, NABlrekin hitzarmen berri bat 

izenpetzea aurreikusia dago, bi erakundeen arteko lankidetza finkatzeko eta berdintasuneko toki 

politikek aurrera egiteko behar diren baliabide tekniko eta finantzarioak bermatzeko. 

 

 MEMORIA ETA BIZIKIDETZAKO, KANPO EKINTZAKO ETA EUSKARAKO DEPARTAMENTUA 

Memoria eta bizikidetzaren arloan, Federazioak hainbat forotan parte hartuko du gure gizarteak 

bizikidetzaren arloan aurrez aurre dituen erronka handien inguruan toki esparruaren ikuspegia 

emateko. Bestalde, euskararen arloan, Federazioak Euskarabidea Euskararen Nafar 

Institutuarekin lankidetza mantenduko du, sustapen eta normalizazio linguistikoa helburu duten 

ekintzetan. 

Kanpo ekintzari dagokionez aldiz, NUKFk Kanpo Ekintzako Zuzendaritza Nagusiarekin 

lankidetzan arituko da toki-erakundeei zuzenduriko Europako funtsak zabaltzeko, baliabide 

horiek probestu ditzaten. Horretarako, informazio-bide gisa jardungo du Federazioak eta toki-

erakundeek Europatik datozen finantzazio deialdiak eta programak eskuratzeko laguntza 

emango du.  

Era berean, Federazioak Nafarroako udalgintzaren presentzia sustatuko du Europako foro eta 

erakundeetan, Europan toki eremuko ordezkari gisa duen zeregina indartuz eta beste erregio 

batzuekin esperientzien trukea ahalbidetuz. 

 

 ETXEBIZITZAKO, GAZTERIAKO ETA MIGRAZIO POLITIKETAKO DEPARTAMENTUA 

NUKFk bere ekintzaren ardatz estrategiko gisa heltzen dio etxebizitza eskuratzeko egungo 

arazoari, udalerri guztietan, hirikoetan zein landakoetan, etxebizitza eskuratzeko aukera 

hobetzen laguntzeko.  

Horretarako, Federazioa lankidetzan arituko da Departamentuarekin etxebizitzen-parkearen 

egoerari buruzko azterlanak egiteko, bereziki aurri- edo abandonu-egoeran dauden etxebizitzei 

dagokienez, bai eta bizigarritasunari buruzko araudiari dagokionez eta toki-erakundeei indarreko 

legeria aplikatzen eta udal-eremutik etxebizitza eskuratzeko politika aktiboak garatzen lagunduko 

dieten proposamenak egiteko ere.  

Gazteriaren arloan, NUKFk lankidetzan aritzea aurreikusia du Nafarroako Gazteriaren 

Institutuarekin, Gazte Informazio Sarea garatzeko ekimenean udalen parte-hartzea sustatuz eta 

Nafarroa osoko gazteei informazioa iristea ahalbidetuz. Federazioak, gainera, gazte-ikuspegia 

toki politiketan txertatzea sustatuko du, etxebizitzarekin, enpleguarekin eta parte-hartze 

sozialarekin lotutako gaietan bereziki. 

Azkenik, migrazio-politikari dagokionez, NUKF Departamentuarekin lanean arituko da 

migratzaileak artatzeko eta integratzeko prozesuak hobetzeko. Horretarako, funtsezko gaiak 

jorratuko ditu, hala nola migratzaileen erroldatzea, harrera eta gizarte- eta administrazio-

aitorpena. 

 

 EKONOMIA ETA OGASUN DEPARTAMENTUA 

Federazioak lanean jarraituko du Departamentuarekin toki-erakundeek energia garraiatzeko 

lineei Lurralde Kontribuzioaren tasa aplikatu ahal izateko. Iruzurraren Kontrako Batzordean ere 

parte hartuko du. 

 

 HEZKUNTZA DEPARTAMENTUA 

NUKFk eutsi egingo die hezkuntza arloko lanei, Haur Hezkuntzako lehenengo zikloari (0-3 urteko 

haurrak) arreta berezia eskainiz. Izan ere ezinbesteko zerbitzu publikoa baita, zeinean toki-

erakundeek funtsezko eginkizuna betetzen duten. 



10 

   

 

 

 

Helburua izango da 0-3 urte bitarteko zikloan eskumen-eredu argia eta egonkorra definitzen 

aurrera egitea, zikloaren unibertsaltasuna, doakotasuna eta finantza-jasangarritasuna bermatuko 

dituena; udal haur-eskolek bizitzako lehen urteetatik kontziliazioa ahalbidetzeko eta aukera-

berdintasunerako betetzen duten hezkuntza- eta gizarte-funtzioa aitortuz. 

 

Egiteko hori Hezkuntza Departamentuarekin batera eratutako talde teknikoaren eta batzorde 

mistoaren barruan gauzatuko da, bi erakundeek 2023an izenpeturiko hitzarmenari jarraikiz.  

 

 OSASUN DEPARTAMENTUA 

Federazioak Nafarroako Osasun Plan berria egiteko ardura duen lantaldean parte hartuko du. 

Lantalde horretan, toki-erakundeen interesak eta beharrak defendatuko ditu, eta arreta berezia 

eskainiko die landa inguruneko erakunde txikienei, bertan osasun-estaldura eta zerbitzuen 

eskuragarritasuna ahulagoak baitira. Gainera, udal eta kontzejuen eskaerak eta kezkak 

helaraziko dizkio Departamentuari; bereziki, lehen mailako arretan dauden arazoekin lotutakoak, 

giza baliabideei, azpiegiturei eta irisgarritasunari dagokionez alegia. 

Bestalde, NUKFk Nafarroako Osasun Publikoaren eta Lan Osasunaren Institutuarekin 

(NOPLOIrekin) izan ohi duen lankidetzari eutsiko dio, beroaldietarako edo hotzaldietarako 

larrialdiko batzordeetan parte hartuz. Horietan, muturreko egoera meteorologikoetan toki-

erakundeei alertak, larrialdiak eta herritarrak babesteko gomendioak helarazteko zeregina du. 

Horretaz gain, Federazioa lanean arituko da NOPLOIrekin eta Klima Aldaketaren Bulegoarekin 

batera, Nafarroako aterpe klimatikoen mapa osatzeko, muturreko beroaldietan gune seguruak 

identifikatze eta seinaleztatze aldera, modu horretan arriskuak prebenitzen eta tokiko ingurunean 

erresilientzia klimatikoa hobetzen laguntzeko. 

Era berean, NUKFk Osasun eta Hezkuntza Departamentuekin lankidetzan arituko da igerileku 

publikoen mantentze-lanekin lotutako araudia aplikatzeko, igerilekuen kudeaketaz arduratzen 

diren udal teknikarien prestakuntza sustatuz. Helburua da segurtasun, higiene eta osasun 

kontrolerako bermeak indartzea eta udal instalazioek legezko estandarrak bete eta herritarrei 

kalitatezko zerbitzua eskaintzen dietela bermatzea. 

 

 LURRALDE KOHESIORAKO DEPARTAMENTUA 

Nafarroako Udal eta Kontzejuen Federazioaren eta Nafarroako Gobernuko Lurralde Kohesiorako 

Departamentuaren arteko lankidetzak estua eta etengabea izaten jarraituko du 2026an, 

Departamentu horrek zeregin nagusia baitu toki-araubideari, udal-finantzaketari eta lurralde-

antolaketari eragiten dieten politikak koordinatzen. 

Jarduketen programa honen hasieran adierazi den moduan, Departamentuarekin batera 

gauzatuko den lan-esparru nagusietako bat despopulazioaren aurka egiteko foru legea izango 

da; izan ere, lege horren izapidetze-prozesua datorren urtean amaitzea aurreikusten baita. 

Gainera, Federazioa Departamentuarekin etengabe arituko da harremanetan, toki 

kudeaketarekin zerikusia duten gai guztietarako eta Toki Inbertsioen Planari jarraipen berezia 

eginez.  

 

 INDUSTRIAKO ETA ENPRESEN TRANTSIZIO EKOLOGIKO ETA DIGITALERAKO 
DEPARTAMENTUA 

Arlo horretako lehentasunetako bat izango da Industriaren Foru Lege berriaren izapidetzearen 

jarraipena egitea, NUKFk dagoeneko ekarpen tekniko eta juridikoak egin baitizkio 

aurreproiektuari. Federazioak zainduko du arauak errespetatu egingo dituela lurzoruaren 

antolamenduaren, lizentzien eta jarduera ekonomikoaren arloko udal-eskumenak, eta lagundu 

egingo duela industria-garapen jasangarri, orekatu eta tokiko interesekin bateragarria den eredu 

batean. 

Era berean, NUKFk trantsizio energetikoaren eta jasangarritasunaren aldeko konpromisoari 

eutsiko dio, eta toki-erakundeei lagunduko die eraginkortasun energetikoko proiektuak, energia 

berriztagarriak eta tokiko komunitate energetikoak sustatzen, bai eta udal-baliabideak era 

jasangarrian kudeatzen ere. 

 

 ESKUBIDE SOZIALETAKO, EKONOMIA SOZIALEKO ETA ENPLEGUKO DEPARTAMENTUA 

Departamentuarekiko lankidetzaren esparruan, gizarte-enplegu babestuari eta kontratuen 

erreserbari buruzko gida bat zabaltzea aurreikusi da. Gida hori tresna praktikoa izango da 

udalentzat eta kontzejuentzat, gizarte-klausulak aplikatzeko eta egoera bereziki ahulean dauden 

pertsonak Ianeratzea sustatzeko. Era berean, gai horri buruzko informazio- eta prestakuntza-

jardunaldi bat antolatuko da, esperientziak partekatzeko, zalantzak argitzeko eta toki eremuan 

enpleguaren kudeaketa inklusiboagoa sustatzeko. 

NUKFk Departamentuarekin lankidetzan jarraituko du, halaber, oinarrizko gizarte-zerbitzuei 

dagokienez, horiek baitira udal-eremuko ongizatearen funtsezko zutabeetako bat. Gainera, 

Federazioak kalteberatasun-egoeran dauden adingabeak hartzeko ekimenetan parte hartuko du, 

Departamentuarekin eta inplikatutako toki-erakundeekin lankidetzan, arreta segurua, duina eta 

koordinatua bermatzeko Nafarroako sistema publikoak oinarritzat dituen babes- eta elkartasun-

printzipioen arabera. 

Era berean, NUKFk Garapen Lankidetzako Kontseiluan parte hartuko du, bere baitan sortzen 

diren hausnarketei eta proposamenei ekarpenak eginez, eta ehun toki-erakundek baino gehiagok 

osatzen duten Garapen Lankidetzako Toki Funtsari lotutako jardueretan lagunduz. 

 UNIBERTSITATEKO, BERRIKUNTZAKO ETA ERALDAKETA DIGITALEKO DEPARTAMENTUA 

NUKFk Nafarroako Gobernuko Unibertsitateko, Berrikuntzako eta Eraldaketa Digitalerako 

Departamentuarekin lankidetza aktiboan jarraituko du, Administrazioa digitalizatzeko eta sektore 

publikoaren modernizazio teknologikorako programen esparruan. 

Halaber, NUKFk Departamentuarekin eta Tracasa instrumental enpresa publikoarekin batera lan 

egingo du doitasunezko kartografia Nafarroako toki-erakunde guztietara hedatzeko. Proiektu 

horri esker, udalek hirigintza-plangintzarako, lurraldearen kudeaketarako eta erabakiak hartzeko 

tresna kartografiko aurreratuak izango dituzte, 1:500 eskalan base geografiko komun eta 

eguneratu bat finkatuz. 

 

 BARNEKO, FUNTZIO PUBLIKOKO ETA JUSTIZIAKO DEPARTAMENTUA 

Langileen eta funtzio publikoaren arloan, NUKFk oraindik egiteke dauden egonkortze-prozesuen 

jarraipena egingo du, tokiko sektore osoan lan-egitura egonkorragoa, profesionalagoa eta 

eraginkorragoa Iortzeko. Era berean, udaltzaingoetan jaiegunetako lana eta atseden-orduak 

konpentsatzeari dagokionez antzemandako arazoak konpontzea bilatuko da, baita udaltzain 

laguntzaileak hautatzeko prozesuak hobetzeari dagokionez ere. 

Bestalde, NUKFk Departamentuarekiko lankidetza bultzatuko du bide-segurtasunaren arloan, 

udal-ordenantzak idazteko erreferentzia izango den esparru-protokolo bat egitea sustatuz. Lan 

hori osatzeko, Bide Segurtasunaren aldeko Ituna bultzatuko da, sentsibilizazio- eta hezkuntza-

ekintzak barne hartuko dituena bai eta erakundeen koordinazio ekintzak ere, ezbehar-tasa 

murrizteko eta mugikortasun seguruago eta arduratsuagoa sustatzeko. 

 

 LANDA GARAPENEKO ETA INGURUMENEKO DEPARTAMENTUA 

Landa Garapeneko eta Ingurumeneko Departamentuarekin aurreikusitako jarduera nagusietako 

bat lankidetza-hitzarmena berritzea izango da, Elizak immatrikulatutako herri-ondasunei buruzko 

ikerketarekin jarraitzeko. Aurreko ekitaldian hasitako proiektua izan da eta horri esker, tokiko 

ondare publikoaren ezagutzan eta defentsan aurrera egin ahal izan da.  

Landa-garapenaren eremuan, Despopulazioaren aurka egiteko foru lege berriaren izapidetzeak 

eta garapenak markatuko du Departamentuarekiko lankidetza. Lege berriak lurralde-kohesioa 

indartzera, kalitatezko zerbitzu publikoak bermatzera eta landa-ingurunean biztanleriak irautea 

bultzatzera bideratutako zeharkako jarduerak biltzen ditu. 

Era berean, Federazioa elkarlanean arituko da Departamentuarekin Animaliak Babesteari 

buruzko Foru Lege berria aplikatzen. Arau horrek erantzukizun berriak esleitzen dizkie toki-

erakundeei, besteak beste, lagun egiteko animaliak hartzeko zentroen sistema bat definitzea eta 

martxan jartzea, eta katuen koloniak kudeatzea eta kontrolatzea.  

Bestalde, klima aldaketak eragindako hondamendi geroz eta sarriagoak direla medio eta udalen 

eta kontzejuen jabegoko azpiegituretan zuzeneko eragina dutela kontuan izanik, Federazioak 

hondamendi horien kalteak prebenitzeko eta murrizteko irtenbideak bilatuko ditu 

Departamentuarekin elkarlanean. 

 

 KULTURA, KIROL ETA TURISMO DEPARTAMENTUA 

Kulturako Zuzendaritza Nagusiaren eta toki-erakundeen arteko topaketa foroa ezinbesteko 

gunea izango da kultur arloan lankidetzan aritzeko. Federazioak, halaber, toki-erakundeetako 

teknikariak egiten ari diren Kulturako Plan Estrategikoari ekarpenak egingo dizkio. 

 

BESTE ERAGILE BATZUEKIKO LANKIDETZA 

 NAFARROAKO PARLAMENTUA 

Federazioak eta toki-erakundeek partekatzen dituzten intereseko gaiei buruzko proposamenak 

Foru Legegileari eta talde parlamentarioei helaraztea da NUKFren helburuetako bat. Beraz, hala 

eskatzen zaionean batzordetan eta ponentzietan parte hartzen du eta talde parlamentarioei toki-

erakundeetan eragina duten arau-proiektuei buruzko zuzenketak eta proposamenak helarazten 

dizkie. 

 

 KONTUEN GANBERA 

Federazioak 2024ko Toki Sektore Publikoaren Txostena aztertu eta dagozkion ekarpenak egingo 

ditu egin ohi duen moduan. Bi erakundeak gainera, lankidetzan aritu ohi dira prestakuntzaren eta 

azterketa ekonomikoaren alorrean eta toki-erakundeen barne kontrolarekin loturik. 

 

 ARARTEKOA 

Federazioak bere eginkizuna betetzeko behar duen laguntza edo informazioa emango dio 

erakunde horri. Azkenaldian, erroldatzeen protokoloa izan da bi erakundeen arteko harremanak 

areagotu dituena. 

 

 FEMP ETA LURRALDE FEDERAZIOAK 

NUKFko lehendakariak eta idazkari nagusiak Espainiako Udal eta Probintzien Federazioaren 

barruan, lurralde ordezkaritzako zenbait organotan parte hartzen dute eta hala egiten jarraituko 

dute 2026an ere. 

Gainera, erkidegoetako federazioen idazkari nagusiek informazioa eta proposamenak trukatzeko 

eta amankomuneko gaiak aztertzeko abian dituzten foroak mantenduko dira. 

 

 ADMINISTRAZIOKO SINDIKATUAK 

NUKFk Etengabeko Prestakuntzarako Urteko Plana jartzen du Administrazio Publikoetako 

Etengabeko Prestakuntzarako Akordioa sinatu duten sindikatuen txostenaren menpean. 

Bestalde, eta Plan Estrategikoaren barruan, NUKFk sindikatuekin duen komunikazioa areagotu 

ahalko du toki-erakundeen langileekin zerikusia duten gaietarako. 

 

 ANIMSA 

ANIMSA Nafarroako ehunda berrogeita hamar toki-erakunderen titulartasuneko sozietatea da eta 

toki-erakundeetan administrazio elektronikoa ezartzeko funtsezko eragilea. Zeregin horretan 

NUKFren laguntza izango du. Gainera, beste urte batzuetan egin moduan, bi erakundeak 

lankidetzan arituko dira toki langileei zuzenduriko prestakuntza ekintzak egiteko. 

 

 NELS SAREA ETA KLIMAREN ALDEKO ALKATEEN ITUNA 

Federazioak eta Nels Sareak haien arteko lankidetza sendotzea adostu dute zenbait 

jardueratarako, esaterako, gai zehatzei buruzko bilerak egiteko. Horretaz gain, NUKFk Klima eta 

Energiaren aldeko Alkateen Itunari jarraipena egiteko batzordean parte hartzen du. 

 

 KUNA 

Nafarroako Kultur Kudeatzaileen Elkartearekin izenpeturiko hitzarmenaren barruan, bi alderdiek 

lankidetzarako arlo batzuk identifikatu dituzte 2026an hainbat jarduketa egiteko. 

 

 EUSKALTZAINDIA 

Joan den legealdian NUKFk eta Euskaltzaindiak izenpeturiko hitzarmenaren barruan, bi 

erakundeek lankidetza abiatu dute toki-erakundeei eta bertako langileei euskara alorrean 

aholkularitza eta prestakuntza emateko eta erakusketak antolatzeko. Lankidetza horri eutsiko 

diote 2026an ere. 

 

 GGKEen KOORDINAKUNDEA 

NUKFk beste urtebetez hitzarmena izenpetuko du Koordinakundearekin toki-erakundeentzako 

aholkularitza, informazio- eta prestakuntza- jarduketa zenbait bultzatzeko. 

 SAHARAR ORDEZKARITZA 

Federazioak Saharako herriari laguntza emateko jarduketei eutsiko die, 2019an bi erakundeek 

izenpeturiko hitzarmenaren barruan zehazten diren jarduketei eutsita. Horien barruan, 

lankidetzako proiekturen bat finantzatuko du bai eta Oporrak Bakean programa ere. 

 

 ELIKAGAIEN BANKUA 

Era berean, NUKFk Elikagaien Bankuari ematen dion babesari eutsiko dio, bereziki, udalei 

erakunde horren egiturazko gastuak finantzatzeko gonbidapena eginez. Gogoan izan behar da 

Bankuak udalerri ugaritan elikagaiak banatzen dituela, dokumentu honekin batera aurkeztutako 

kudeaketa txostenean zehazten den moduan. 

 

 ENERGIA KONPAINIAK 

Federazioak energia zerbitzuen hainbat hornidura-konpainiarekin hitzarmenak mantenduko ditu 

konpainia horiek toki-erakundeei % 1,5eko tasa ordain diezaieten. 

 

 

TOKI-ERAKUNDEEI EMANIKO ZERBITZUAK 

NUKFren ildo estrategikoak 

2026an, NUKFk jarduketak hasiko ditu orain arte erakundearen ildo estrategikoak egiteko (horien 

artean toki-erakundeei ematen dizkien zerbitzuak) egindako prozesuaren ondorioetatik 

eratorritako ekintza zehatzak definitzeko. 

Aholkularitza Zerbitzua 

Federazioak toki-erakundeei eskaintzen dien aholkularitza zerbitzuari eutsiko dio (juridikoa, 

ekonomikoa eta bestelakoa) eta ohiko bideetatik emanen du (aurrez aurre, telefono bidez, 

txostenak eginez, argitalpenen bidez, zirkularrak igorriz, etab.). Langileak hautatzeko 

prozesuetan parte hartzeko eskaerei ere erantzungo die. 

Komunikazioa 

NUKFk, bere helburuei jarraiki, informazioa helarazten die hautetsiei eta tokiko teknikariei haien 

prestakuntza ahalbidetu eta dagozkien eginkizunak behar bezala betetzen laguntzeko. Hori 

lortzeko, papereko euskarriak zein digitalak argitaratu eta zabaltzen ditu.  

Federazioak gainera, prentsa-oharren, prentsaurrekoen eta telefono deien eta abarren bidez 

ohiko harremana mantenduko du hedabideekin. 

Programak 

NUKFk toki langileentzako urteko Etengabeko Prestakuntza Planari eutsiko dio bai eta 

prestakuntza eta dibulgazio jarduketak egiteari eta Garapen Lankidetzarako Funtsari ere. 

% 1,5eko tasa 

Halaber, % 1,5eko tasa kudeatzen jarraituko du eta, hala badagokio, konpainia berriekin 

hitzarmenak izenpetuko ditu horretarako. 

Goi-tentsioko sareen gaineko zergak 

Federazioak lanean jarraituko du goi-tentsioko sareen tributazioa lortzeko, Lurralde Kontribuzioari 

dagokionez bai eta jabari publikoaren aprobetxamenduaren tasari dagokionez ere. Arlo hori 

jorratzeko, Foru Ogasunarekin eta Tracasa Sozietatearekin hasitako lanekin jarraituko du. 

GESERLOCAL 

Federazioaren sozietatea den Geserlocal enpresak zeinak toki-erakundeei betearazpen-bideko 

diru-bilketa zerbitzua, isunak biltzekoa eta kontabilitate-laguntzakoa ematen dizkien, 

Federazioaren kide diren toki-erakundeen erakunde instrumental bihurtu da.  

Federazioak Geserlocalen jarduerari jarraipena egingo dio, enkarguen baldintza ekonomikoak 

berrikusiko ditu eta toki-erakundeek eskatzen dituzten zerbitzu berriak eman ahal izatea 

sustatuko du. 

 


